
Ѳс хоhоонунан о5ону иитии 

 Саха норуотун тылынан уус-уран айымньытын биир саамай былыргы уонна кылгас 

кѳрүҥүнэн ѳс хоhоонноро буолаллар. Ѳс хоhооно – бу дьон-аймах оло5ун-дьаhа5ын, 

сиэрин-майгытын, быhыытын-таhаатын туhунан дириҥ ис хоhоонноох, кылгастык уонна 

бэргэнник хоhуйан этии буолар. 

 Олоххо кырдьык баары сыаналаан, түмүктээн олохсуйбут дириҥ, философскай 

идеялар ѳс хоhоонноругар бааллар. Н.В. Емельянов «Ѳс хоhооно кырдьыгы-сымыйаны, 

үчүгэйи-куhа5аны тойонноон биэрэр, кылгас ох тылынан бигэргэтэр, ону таhынан 

кэпсэтиигэ да, сурукка да киэргэл буолар» - диэн суруйбута. 

 Ѳс хоhооно о5ону сиэр-майгы ѳттүнэн иитиигэ кѳѳмѳлѳѳх, кини тылын байытар, 

сытыы, уус-уран оҥорор. Холобур, сүрэҕэлдьиир, үлэттэн куотунар о5о5о маннык ѳс 

хоhоонун туттуохха сѳп: «Сүрэ5э суох сүүс сүбэлээх», «Yлэ үксэ-тыл а5ыйа5а үчүгэй», 

уо. д. а. 

           Ѳс хоhоонун маннык темаларга бѳлѳхтүѳххэ сѳп: 

          -до5ордоhуу туhунан; 

          -майгы-сигили туhунан; 

          -сүбэ-ама суолталаах ѳс хоhоонноро. 

         Ѳс хоhоону о5о5о билиhиннэрии, кини дириҥ суолтатын ѳйдѳтүү – уустук сорук. Ѳс 

хоhоонун учуутал (иитээччи) то5оостоох кэмҥэ түбэhиннэрэн саҥатыгар, кэпсээнигэр 

кыбытар. Онон хаалларан кэбиспэккэ 2-3 тѳгул тутунна5ына, туох суолталаа5ын о5о 

бэйэтэ да ѳйдүүр, ону быhаара сатыыр наадата суох. Уруокка, экскурция5а, аhыыр-таҥнар, 

оонньуур кэмҥэ о5о учугэй-куhа5ан быhыытын, ал5аhы оҥоруутун сэмээлиирин-

хайгыырын оннугар ѳс хоhоонун таба туттара о5о ѳйүгэр-санаатыгар тиийимтиэ, сүрэ5эр-

быарыгар ордук иҥимтиэ буолар. Оннук түгэн кѳстүбэтэ5инэ ѳс хоhоонунан туох эмэ 

ситуациялары толкуйдаан кэпсиэххэ сѳп. Холобур, уус-уран айымньылар, кэпсээннэр, 

остуоруйалар ис хоhоонноруттан булан ылан оҕоҕо  билиhиннэриэххэ сѳп. Оччоҕо оҕо 

айымньы ис хоhоонун, сыалын-соругун ордук дириҥник ѳйдүүр, ылынар. Оҕо суолтатын 

үчүгэйдик ѳйдѳѳбүт ѳhүн хоhоонун бэриллэр ситуацияларга таба дьүѳрэлиир.  

     «Эриэппэ» - диэн остуоруйа5а «кыра да күүс- улахан кѳдьүүс», кутуйах кыра, күүhэ да 

кыра,  ол эрээри кини эрэ кѳмѳлѳhѳн эриэппэни кыайдылар. 



«Дьиэ-дьиэчээн»(«Теремок») остуоруйа5а түмүгэр бары улахан үчүгэй дьиэни 

онороллор – Норуот күүhэ – кѳмүѳл күүhэ. 

     «Атас туhугар атах тостор». Саха атаhын туhугар тугун да харыстаабат. 

До5ордоhуу олус күүстээх, дириҥ иэйии буолар. «ким доҕордоох, ол дьоллоох» диэн 

уостан түспэт бэртээхэй ырыа баар. Киhи киhиэхэ доҕор-атас буолара хоту дойду тыйыс 

айылҕатын усулуобуйатыгар олоҕу оҥорорго кыах биэрбитэ буолуохтаах. 

     «Айан аргыстаах, суол до5ордоох». Саха ханна да айаннаатын со5ото5ун 

муҥатахсыйбат. 

     «Алдьатар дѳбѳҥ, оҥорор уустук». Олоххо баар түбэлтэлэринэн кылаас чааhа            

ыытыахха сѳп. 

     «Ыных маҥыраhан, сылгы кистэhэн, киhи кэпсэтэн билсэр» диэн уопсай сокуон баар. 

Ол сокуон дьон сыhыанын бэрт судургутук түстээн кэбиhэр.  

     Сүбэлиир ѳс хоhоонноро: «Аччыгы аhат, тоҥмуту ириэр, сылайбыты сынньат», 

«Ойуурдаах куобах охтубат, дьонноох киhи тутайбат», «Yчүгэй майгыҥ, кѳтѳр кынатыҥ», 

«А5ыйах тыл минньигэс, элбэх тыл сымсах», «Кырдьа5астан аргыhын, эдэртэн эйэтин ыл» 

«Саҥарыаҥ иннинэ санаан кѳр». 

     Норуот бэйэтин ѳс хоhоонугар сэмэлиирэ үгэстик иhиллэр: «Күѳххэ кѳппүт, бэлэмҥэ 

бэрт», «Саhыл курдук ньылаҥнас, ыт курдук ырдыр5ас», «Хантайан туран силлээмэ, 

хараххар түhүѳ», «Ыстаабыккын эрэнимэ, ыйыстыбыккын эрэн». Маннык этиилэр 

куhа5ан кэмэлдьилээхтэргэ сытыытык тиийэннэр хаhан да умнуллубат кэhэлтэни 

буолаллар.  

 Саха ѳhүн хоhоонугар бэргэн психологическай кэтээн кѳрүүлэр дэлэйдэр: «Сүрэ5э 

суох сүүс сүбэлээх», «Акаары ахсым, киhиргэс киэбиримтиэ», «Тыла мүѳттээх, сүрэ5э 

муустаах», «Yѳмнэр да үѳннээх», «Ымсыы киhи тыыныгар быhахтанар», «Баhа суох 

маанымсык, тѳбѳтѳ суох үтүѳмсүк», «Тот о5о тоттук», «Куhа5ан киhи кулгаа5а кутуругун 

тѳрдүгэр», «Мэник топпутун сир уйбат». Куhа5ан быhыыттан, ал5ас туттууттан сэрэтэр ѳс 

хоhооно: «Ата5астыыбын диэн атаххыттан ыллараайа5ын», «Киhиргиибин диэн кирсиҥ 

быстаарай», «Тиэтэйэбин диэн бытаарыаҥ» уо.д.а. 

 Сүбэлиир да ѳс хоhооннор элбэхтэр: «Биир бэйэҥ биэс буолуоҥ суо5а», «А5ыйах 

тыл минньигэс, элбэх тыл сымсах», «Аччыгы аhат, тоҥмуту ириэр», «Саҥарыаҥ иннинэ 



санаан кѳр», «Yчүгэй майгын – кѳтѳр кынатыҥ», «Киhи киэнин ба5арыма, бэйэҥ 

киэниттэн матыаҥ». 

 Сахалар былыр да,  билигин да о5олонууну үрдүк дьолунан аа5аллара: «»О5олоох 

ыалтан уот үѳрэр», «Тѳлкѳ5үн тѳрүѳх ыччаккыттан ыйыт», «О5о – киhи дьоло, эрэлэ». 

 Педагогическай номохтоох ѳс хоhоон норуоттан сиэр-майгы иитиитигэр 

хайысхалаах ордук элбэх. Олор бэргэн этии күүhүнэн киhиэхэ бэрт наадалаах 

хаачыстыбалары: тѳрѳѳбүт дойдуга, үлэ5э тапталы, кырдьыксыт уонна чиэhинэй 

быhыыны, до5орго, кэргэҥҥэ үчүгэй сыhыаны, харыстанньаҥ уонна кичээҥи буолууну, эр 

санааланыыны иитэргэ кѳмѳлѳhѳллѳр: «Yлэни хаhааныма, аhы хаhаан», «Кырдьык 

кѳмүстээ5эр күндү», «Yтүѳ киhи үгүс до5ордоох», «Күн курдук кѳнѳ санаалаах», «Yтүѳ 

киhи биир тыллаах», «Yтүѳ киhи үс үйэ тухары умнуллубат». 

 Ѳс хоhооно куhа5ан майгыланыыны тыл кутаатынан ыраастыыр: «Албын тыла – 

мүѳттээх», «Түѳкүн үс күлүктээх», «Иhэ эриэн, үрдэ үүс», «Антах бэттэх сирэй», «Уу 

диэбитэ хаар, хаар диэбитэ уу». 

Yлэ дьол тѳрдѳ буоларын үлэ5э сатабыл наадатын туhунан этэллэр» «Yлэлээ – 

оччо5о ѳллѳнүѳҥ», «Сүрэ5э суох үлэ чэпчэкитин, ас минньигэhин талар», «Yлэ үксэ 

үчүгэй», «Отонноотоххо оҥоойук туолар», «Кэрдиэҥ иннинэ кэмнээ, туттуоҥ иннинэ 

толкуйдаа». 

 Саха ѳhүн хоhоонугар ѳй-санаа дириҥ, баай буоларыгар, үѳрэххэ-билиигэ 

ыҥырар түгэнэ элбэх: «Кѳтѳр ѳҥүнэн, киhи ѳйүнэн», «Сүѳhү күрүѳлээ5э, киhи тѳбѳлѳѳ5ѳ 

үчүгэй», «Күн сири сырдатар, үѳрэх - киhини», «Yѳрэ5э суох киhи хара5а суох тэҥэ», 

«Хара5а алаа, кулгаа5а бүтэй». 

Оскуола5а тус-туhунан майгылаах о5олор үѳрэнэ киирэллэр. Сыл аайы үѳрэтэр 

о5олорум күннээ5и олохторун кэтээн кѳрѳбүн. Ѳс хоhоонунан үлэни ыытабын. Кылаас 

чаастарыгар, иллэҥ кэммитигэр сиэр-майгы, до5ордоhуу тематыгар кэпсэтэбит.Саха 

суруйааччыларын Амма Аччыгыйа, Петр Тобуруокап, Суорун Омоллоон айамньыларын 

аа5абыт. Айымньы идеятын, геройдар быhыыларын-майгыларын ырытабыт. Мантан 

о5олор ѳс хоhоонун сиэр-майгы, до5ордоьуу сыhыаныгар иитиини ылаллар. До5ордоох 

киhи элбэ5и кыайарын, оттон до5оро суох киhи бэйэтэ эрэ, бэйэтин эрэ туhугар сылдьар 

диэн ѳйдүүллэр. 

 Норуот ѳс хоhоонугар оло5уран кырдьыксыт буоларга кырдьык кѳмүстээ5эр 

күндү, кырдьык ууга тимирбэт, уокка умайбат. Сымыйалыаҥ – бэйэ5эр куhа5аны 



оҥостуоҥ. Сымыйаччы киhини ким да итэ5эйбэт, онтон кырдьыксыт киhини дьон 

итэ5эйэр, кырдьыксыт киhи элбэх до5ордоох буолар диэн ѳйдѳтѳбүн. «Yтүѳ ат биир 

кымньыылаах, үтүѳ киhи биир тыллаах» маннык киhини дьон эрэнэр. Ордук сѳбүлээн 

кѳрѳр мультик геройдарын ырытыыга үлэни ыытабыт. Холобур, смешариктарга хас 

биирдиилэригэр сѳп түбэhэр ѳс хоhоону булабыт: Крош – элбэх до5оттордоох, бэhиэлэй, 

кэпсэтинньэҥ, киниэхэ – Ким до5ордоох ол дьоллоох диэн ѳс хоhоон барсар; Нюша5а – 

Сатаабаты үѳрэт, билбэти ѳйдѳт; Ежикка – А5ыйах тыл минньигэс, элбэх тыл сымса; 

Барашка – Саҥарыаҥ иннинэ санаан кѳр; Копатычка – Yлэ үксэ, тыл а5ыйа5а үчүгэй; 

Лосяшка – Киhи тыла батыйа; Совунья5а – Эйэ5эс киhи элбэх до5ордоох; Пиҥҥэ – 

Сүрэхтээх киhи туохтан да маппат. Ити курдук о5олорбут до5ордоhуу, үтүѳ-мѳкү, сиэр-

майгы туhунан ѳс хоhооннору билэллэр.Итини таhынан о5олор бэйэ быhыытын, атын 

киhи до5орун быhыытын сыаналыырга үѳрэнэллэр.  

Ѳс хоhооно о5олор толкуйдуур дьо5урдарын, о5о тылын байытар уонна сиэрдээх 

быhыыга-майгыга иитиллэн тахсалларыгар суолтата улахан. Онон саха ѳhүн хоhоонугар 

туох барыта атыны кытта ситимнээх, тѳрүттээх. 

